
960 hitz

Izpien aurkako babesa 

Eguzki betaurrekoak dira udan gehien erabiltzen diren osagarriak; hala ere, ezaugarri batzuk bete behar dituzte begiak ondo babesteko. 

Naiara Arteaga 

Donostia 

Uda hurbiltzen ari da, eta horrekin batera mendian edo hondartzan eguzkipean igarotzeko egunak. Hori dela eta, jendea gainontzeko urtaroetan baino gehiago kezkatu ohi da eguzki betaurrekoez. Batzuek estetikagatik erabiltzen dituzte, eta beste batzuek beharragatik, eguzkiak gogaitzen dituelako. 

Eguzki betaurreko mota ugari daude, lente ezberdinetakoak. Arreta handiz aukeratu behar dira, haien funtzio nagusia begiak babestea dela ahaztu gabe. Lente kolore ugari daude, eta horien artean daude grisa, beltza, marroia, berdea eta horia. Kontuan izan behar da norberak emango dien funtzioaren arabera, betaurreko batzuk besteak baino egokiagoak izango direla. 

Grisa eta beltza dira gauzen berezko koloreetan aldaketa gutxien eragiten duten lenteak. Horregatik, guztietatik denbora gehien erabil daitezkeen betaurrekoak dira lente grisekoak, eta gidatzeko aproposenak dira. Marroiak ere ez ditu koloreak asko aldatzen, eta argi eta itzalen arteko kontrastea handitu egiten du. Horregatik, egokia da kanpoan egiten diren kiroletarako. 

Berdea, aldiz, kolore naturalak gehien aldatzen dituen lentea da. Era berean, eguzki izpiak gehien gelditzen dituena da. Aproposa da uretako eta neguko kiroletarako. Horia da kontraste handiena egiten duen lentea, eta laino ugariko egunetarako baliagarria da. Ez da gomendagarria egun eguzkitsutan lente horiko eguzki betaurrekoekin gidatzea. Oro har, betaurreko horiak tenisa eta gisa horretako mugimendu azkarreko kirolak egiteko egokiak dira, pilota errazago ikusteko aukera ematen baitute. 

Koloreei dagokienez, bakoitzak gustukoen dituen koloreko betaurrekoak edo ondoen gelditzen zaizkionak erosten ditu. Itziar Manterolak, optikan diplomadunak, azaldu duenez, Multiopticas dendan kolore beltzeko eta marroiko eguzki betaurrekoak saltzen dituzte gehienbat, kolore horiek erabiltzeko ohitura handia dagoelako. Ana Cristina Orte optikan diplomadunak, berriz, General Optican kolore argikoak ere gero eta gehiago saltzen dituztela eman du aditzera. Aurten horia eta laranja kolore azidoak eta arrosaren pareko argiak salduko dituztela iritzi du Ana Cristina Ortek. 

Betaurrekoetan, badaude lentearen koloreaz gain, kontuan hartu behar diren beste zenbait ezaugarri. Esate baterako, iragazkia, lente bakoitzak eguzkiaren izpi kaltegarrietatik babesteko daukana. Iragazkiak lau motakoak dira: fotokromatikoak, ispilu itxurakoak, polarizatuak eta izpien aurkakoak. Iragazki fotokromatikoa, esate baterako, tonu argietatik ilunetara pasatzen da izpi ultramoreen intentsitatearen arabera. 

Ispilu motako iragazkia da izpi ultramoreaz gehien babesten duena, eta Ana Cristina Ortek dioenez, eskiatzaileek eta eskalada egiten duten kirolariek erosten dituzte batik bat. Iragazki mota horretako betaurrekoek alde txar bat dute: erraz karrakatzen dira. Iragazki polarizatuak uretan, hondarretan edo elurretan sortzen diren eguzki izpien isla itsugarriak gutxitzen ditu. Itziar Manterolaren hitzetan, kamioilariek, taxilariek, autobus gidariek, arrantzaleek eta uretako kirolak egiten dituzten lagunek erosten dituzte gehien. Izpien aurkako iragazkiak, ordea, eguzki betaurrekoen ondotik igarotzen diren islak indargabetzen dituzte, begiei kalterik ez eragiteko. 

Iragazkiak bost mailatan sailkatzen dira, 0tik 4ra. 0 maila lente oso argia da, izpien %1 eta %19 bitartean iragazten du, eta eraikinen barrualdean edo zerua hodeiez estalia dagoen uneetan erabiltzeko modukoa da. 4 maila, ordea, lente iluna da, izpien %93 eta %96 bitartean iragazten du, eta eskiatzeko edo mendian ibiltzeko da baliagarria, ezin da gidatzeko erabili. 

Normalean betaurrekoek 1, 2 eta 3 mailak izaten dituzte. Batzuk maila bakarreko iragazkia dute, eta beste batzuk degradatua: 3 mailako iragazkia dute betaurrekoen goialdean, eta 2 mailakoa behealdean. Itziar Manterolak azaldu duenez, oso erosoak dira horrelako iragazkiak dituzten betaurrekoak, kontrastea dagoen lekuetan begia babesten dutelako, eta betaurrekoak jantzita irakurtzea erraza izaten delako. 

Tamaina da eguzki betaurrekoen beste ezaugarri bat; aldiro aldatzen dira. Duela urte gutxi betaurreko txikiak zeuden boladan. Orain, ordea, 1960 eta 1970 urteetako retro estiloa nagusitu da: tamaina handiko betaurrekoak, eta horien artean polizia itxurakoak gailentzen dira. Materialari dagokionez, pastaz eta metalez egiten dira. 

UMEEN BETAURREKOAK. Adin guztikoentzat dira eguzki betaurrekoak, eguzki izpiek helduak zein umeak berdin gogaitzen baitituzte. Hala eta guztiz ere, helduek betaurrekoak gauza asko kontuan hartuta erosi behar dituzten moduan, garrantzitsua da umeentzat ere betaurreko egokiak erostea, haiek garatzen ari direla kontuan hartuz. 

Kasu bakoitza ezberdina den arren, normalean bederatzi hilabeteetatik aurrera erabiltzen dituztela argitu du Ana Cristina Ortezek. Hala ere, ez dira adin horietako ume askoren betaurrekoak erosten: gehienek bost urte inguru dituztenetik aurrera erabiltzen dituzte. 

Itziar Manterolak aditzera eman du normalean gurasoek erosten dizkietela haurrei betaurrekoak haiek eskatu gabe. Haren aburuz, nabarmena da hori, batez ere, bederatzi hilabete inguru dituzten umetxoekin. Itziar Manterolaren iritziz, bost urtetik aurrerako haurrek eskatzen dizkiete gurasoei betaurrekoak: zenbaitetan, eguzkiak asko gogaitzen dituelako, eta, beste batzuetan, imitazioz, helduek erabiltzen dituztelako. 

Betaurrekoak beharrezkoak dira eguzki asko ari duenean kanpoan jolasean dabiltzan umeentzat. Batez ere hondartzan edo mendian dabiltzanean, orduan sumatzen baitira eguzki izpiak gehien. Itziar Manterolak azpimarratu duenez, oso garrantzitsua da umeek eguzki betaurrekoak une jakinetan bakarrik erabiltzea, eta ez ordu askoan. Izan ere, begientzat argi naturala da onena, eguzki argia, eta hazten ari direnean umeek beharrezkoa dute ahalik eta eguzki argi gehien izatea, betiere kalte egiteko moduko izpiekin kasu emanez. 

 ZENBAIT AHOLKU 

Kalitatezko betaurrekoak. Eguzki betaurrekoek begia izpietatik ondo babes dezaten, garrantzitsua da optika batean norberarentzat egokiak diren betaurrekoak hartzea. 

Plastikozko lenterik ez. Eguzki betaurrekoek iragazki ona izan dezaten, nahitaezkoa da lentearen materiala plastikoa ez izatea. Horren ordez, kristalezko edo kalitateko oneko material organikoz egindakoa izan behar du lenteak. 

Tamaina egokiko betaurrekoak. Lentea begira behar bezala egokitzeko, betaurrekoek aurpegira ondo erdiratuak egon behar dute: betaurrekoek sudurrean eta belarri gainean ongi gelditzeko moduko tamainan egon behar dute. Urrunegi badaude, esate baterako, ezingo dituzte begiak izpietatik behar bezala babestu. 

Lenteak zaintzea. Ahal den neurrian, lenteak garbi eta markarik gabe eduki behar dira. Horretarako, onena da urarekin eta xaboiarekin bustitako zapia edo garbitzeko produkturen bat erabiltzea. 

Eguzkipean denbora neurtua. Ez da komeni eguzki izpiak denbora gehiegiz hartzea, batik bat umeen, gazteen eta adinekoen kasuan. Era berean, ez dira uneoro jantziak eraman behar, eguzkiak gogor jotzen duen uneetan bakarrik. 

Kontuz begiak erre gabe. Hondartzan eguzkiak gogor jotzen duen uneetan lo-kuluxka egitea kaltegarria izan daiteke begientzat, izpi infragorriek erretinan min egin baitezakete begiak itxiak izan arren. Horregatik, komeni da ordu horietan lo-kuluxka itzaletan egitea, edo bestela eguzki betaurrekoak jantzita izatea. 

